
Март аенда истәлекле даталар


8 март -  Халыкара хатын- кызлар көне





11 март - Язучы- прозаик, тележурналист, Татарстан


                 Республикасының атказанган мәдәният 


                 хезмәткәре Индус Фатих улы  Сирматовка 


                 80 яшь (1937)


 


 12 март - Язучы, галим, дәүләт эшлеклесе Галимҗан 


                  Ибраһимовның тууына 130 ел (1887-1938)





19 март -  Шагыйрь, публицист, әдәбият тәнкыйтьчесе


                  Илшат Әхәт улы Вәлиуллинга 50 яшь (1967) 


 


24 март- Әдәбият галиме, шагыйрь, җәмәгать


                 эшлеклесе  филология фәннәре  докторы


                 Нурмөхәммәт  Шәвәли улы Хисамовка 


                 80 яшь (1937)


�  





Ял сәгатьләрендә


�








              Туган ягым


Туган ягым, синең  һәр фасылың  


Узенчәлекле,   матур,


Читкә китеп барганнар да 


Сине  сагынып кайтыр.





Җәен җиләк җыйган елгаларың,


Шау чәчәкле иркен болыннар,


Күлләреңдә аккош йөзә синең,


Мондый җәннәт тагын кайда бар!?





Көзен синең басу – кырларыңда


Диңгез кебек шаулый игеннәр.


Җанга дәва чишмә суларыңда


Кер чыйкыйлар уңган киленнәр.


  


 Кышларыңда  әкияттәге кебек,


Ак мамыкка күмелә авылым.


Тауларыңда чана- чаңгы шуып,


Үсә синең һәрбер сабыең.





Язлар җиткән саен яшәрәсең,


Кошларың да кайта сагынып.


Мондый гүзәллекне күргән кеше


Китә алмас синнән аерылып.





Җанга җылы, тәнгә сихәт бирә


Туган җире һәрбер кешегә.


Ә без, дуслар, туган яклар белән


Горурланып яшик гомергә !


 Габдрахманова Зилә


Наласа урта мәктәбенең


4 нче сыйныф укучысы 





Спорт яңалыклары





Мәгариф   хезмәткәрләре  сынатмый


      Нинди  генә  конкурс  һәм  ярышлар  үткәрелми  районыбызда.  Язгы каникул чорында  мәгариф  хезмәткәрләренең беренчел  профсоюз  оешмалары  арасында  волейбол ярышлары  уздыру  матур  гадәткә  әйләнде.


     Зона  ярышларында  җиңеп  чыккан  кызлар  һәм  егетләр  командалары  27  нче  март  көнне  иң көчлеләрне  ачыклау  өчен  Арча  спорткомплексына  җыелдылар. Уеннарда  барысы 14  команда  катнашты, шуларның  6 сы  -  егетләр, ә 8 е    кызлар  командасы. Ярышлар  көне  буе  дәвам  итте: командалар  барысы  да  көчле, бөтенесенең  дә  җиңүче буласы  килә. Киеренке  ярыш  түбәндәгечә  тәмамланды:  кызлар   арасында  III  урынны - Наласа  урта  мәктәбе, II  урынны – “Шатлык” балалар  бакчасы,  I урынны - Арча    аграр  промышленность  көллияте,  егетләр  арасында  III  урынны -  Апаз  урта  мәктәбе, II  урынны -  Кенәр  урта  мәктәбе, I  урынны   Балалар  һәм  яшүсмерләр  мәктәбе  беренчел  профсоюз  оешмалары  командалары  яулады.


    Спортчыларга  алдагы  ярышларда  да  җиңүләр, эшләрендә  уңышлар  теләп  калабыз. 


   Төхфәтуллин И. Р.,


Наласа урта мәктәбенең 


физкультура  укытучысы

Күңелләрдә мәңге калсын кыңгыраулы �мәктәп еллары





                        Остазлар   үз   арабызда


Мөгаллимнең  иҗади потенциалы,  алдынгы технологияләрне кабул итеп, гамәли кулланышка кертеп җибәрү осталыгы, теләсә нинди эшчәнлекккә  аңлы якын килә белүе аның иртәгәге көнгә ышанычын арттыра, һөнәри һәм шәхси уңышлар яулавына китерә. Әлбәттә, бу уңышлар үз чиратында  мөгаллимнең үзе һәм һөнәре белән   горурлану хисе тудыра, мәктәптәге эшнең нәтиҗәсе өчен җаваплылыкны арттырып кына калмыйча, киләчәк заман шәхесен уку-укыту һәм  тәрбияләү процессы куйган бурыч һәм максатлар   үрләренә  ирешүгә ярдәм итә. Безнең үз арабызда милли белем һәм тәрбия бирү өлкәсендә менә шундый таләпләрен югарылыгында эшләүче һәм чын мәгънәсендә үз эшенең осталары булган хезмәттәшләребез булуы  район мәгарифенең милли тәрбия бирү юнәлешен  куанычлы һәм сөенечле нәтиҗәләргә китерә. 


13 -17 мартта Казан шәһәрендә "Иң яхшы  Ел укытучысы" Бөтенрәсәй бәйгесенең йомгаклау туры узды. Бу мәртәбәле конкурста Арча районы данын Иске Чүриле урта мәктәбенең татар теле һәм әдәбияты укытучысы Вәлиева Ләйсән  Фоат  кызы яклады. Казан мәктәпләрендә уздырылган ачык дәресләр, мастер-класслар, методик семинар, педагогик киңәшмә һәм  белем бирү проекты биремнәре укытучының  һөнәри осталыгы һәм профессиональ компетентлыгы заман таләп иткән дәрәҗәдә булуын раслады. Ләйсән Фоат кызы шушы  югары дәрәҗәдәге бәйгедә "Йөрәгемне балаларга бирәм" номинациясендә җиңү яулады. Ә үтеп баручы елның 24 мартында  Казанда Татарстанның Халыклар Дуслыгы Йортында «Туган тел» татар теле  һәм әдәбияты укытучыларының Бөтенроссия мастер-класс бәйгесенең йомгаклау тантанасы узды.  Районыбызның  Утар Аты мәктәбенең татар теле  һәм әдәбияты укытучысы Касыймова Зөһрә  Габбас кызы  әлеге җитди һөнәри бәйгедә Гран-прига лаек булды. Мөгаллимәләребезне бу зур җиңүләре белән котлыйбыз һәм алга таба да зур һөнәри мәртәбәләр  телибез.


Сүз дә юк, әлеге  уку елында да районыбыз мәктәпләрендә эшләүче татар теле һәм әдәбияты укытучылары ирешкән мактанырлык уңышларыбыз шактый булды.  Алда сөйләнгән җиңүләр шушы сөенерлек уңышлар “сандыгын” тагын да баетты.  Милли белем һәм тәрбия бирү юнәлешендә укытучыларыбыз тарафыннан яуланачак үрләр, һичшиксез, тагын да  биегрәк булыр.


Милли мәгариф өчен җаваплы методист:    


                                          Э.Г.Мостафина

Хөрмәтле хатын – кызларыбыз!


      Сезне язның беренче бәйрәме –    8 Март – Халыкара хатын-кызлар көне белән котлыйм. Хатын-кыз–ул тулы бер дөнья, аның күңеленә мәхәббәт тә, матурлык та, йомшаклык та, иң көчле ана хисләре дә, гаилә учагы җылысы да сыйган.


    Бүген  хатын-кызларның күпчелеге эш белән мәшгуль. Ул бала да тудыра, йорт-җирен дә карый, аны якты һәм җылы итә, өстәвенә, карьера ясый, шушы мең төрле мәшәкатьләргә чумып калмыйча, үзенең нәзакәтлелеген дә саклый белә. Боларны бары хатын-кыз гына булдыра ала.


     Сезнең тормышыгыз яхшылык һәм яктылык, мәхәббәт, якыннарыгызның күңел җылысы һәм игътибары белән тулып, йөзләрегез елмаюдан яктырып, нур чәчеп торсын. Шушы гаҗәеп гүзәл бәйрәм көнендәге  елмаеп баккан кояштай һәрвакыт  балкып яшәгез, күңелегездән шатлык, тәнегездән саулык-сәламәтлек, йортыгыздан иминлек-бәракәт китмәсен! 


             Мәгариф идарәсе  җитәкчесе   З.М.Дәүләтбаев 

Бу санда


Милләтебез горурлыклары


Шигъри тәлгәшләр


Иң  кадерле   кешеләребез


Хуш киләсең, Нәүрүз!


Мәктәп сулышы


Иҗат- гүзәл ямь ул

Бу санда:

Үз җиремдә.


       Йомшак балаларына борынын төртеп  йокымсырап яткан Керпебикә ниндидер выжылдаган тавышка уянып китте. Ачу китереп, бертуктаусыз выжлый иде ул. Бераз тыңлап яткач, Керпебикә бу тавышның көчәюен сизде. Нәрсә булыр бу? “Чыгып, карап керми булмас,”-дигән фикергә килде Керпебикә. Бик пөхтәләп, тырышып ясаган оясыннан шыпырт кына чыгып, тирә-якка каранды. 


   Нинди җылы, матур, җәйге көн! Күк йөзе чалт аяз, күзләр чагыла хәтта! Үлән арасында йөзләгән бөҗәк, һәрберсенең үз мәшәкате. Төрле төстәге күбәләкләрне чәчәкләрдән аерып та булмый. Армас-талмас кырмыскалар гел хәрәкәттә. Үтә дә эшлекле выжылдап, төклетура очып үтте.  Ә теге тавыш, бакчаның аргы башында, күңелгә шом салып, выжлый да выжлый. 


   Ярата шул Керпебикә бу бакчаны. Хуҗалары уңганнар, тырышлар. Бакчаларын бик карап торалар. Шуңа күрә һәрбер агач, куагы мул уңыш бирә. Гөлбакчалары да карап туймаслык була. Гаилә белән бергәләшеп, бакчада хезмәт куялар.  Тик менә 2 ел рәттән печән кишәрлеген чапмый калдырдылар. Ә быел анда үлән куе булып, ишелеп үсте. Керпебикәгә дә оя ясарга бик уңай булды. Кипкән үлән күп, хуш ис аңкып тора, җир көпшәк, бераз гына казыды да, җиләк яфраклары ташып түшәде, өстән чыбыкның ныграгын куйды, яңгыр үтмәслек итте. Инде менә 5 баласы тәгәрәп үсеп килә. Үлән арасыннан бөтенләй дә күренмәгән оясына тагын бер борылып  караганнан  соң,  Керпебикә  болынның  аргы  башына тәпиләде. Юлында  очраган  тычкан  


балаларына да, тәмле һәм сусыл җиләкләргә дә игътибар итеп тормады бу юлы. Өзлексез выжлаган бу тавыш җүнлегә булмас. Үзе өчен артык борчылмый ул. Ләкин яңа гына күзләре ачылып, шушы матур җәй белән таныша башлаган нәни балалары өчен курка. Керпебикә адымын тизләтте. Инде ят тавыш тагын да куркынычрак булып ишетелә башлады. Куе печән бетүгә, Керпебикә кулына печән чапкыч тоткан бакча хуҗасын күреп алды. Янында малае да булышып йөри. Алар гел шулай, эшне бергәләп башкаралар. Малайны еш күрә Керпебикә.  Исемен дә белә. Иптәшләре белән болынга уйнарга еш килә Рәмис. Бик кызыксынып кырмыскалар күзәтә, күбәләк тә куып йөрми, башкаларны да: “ Тотмагыз, болай да гомерләре бер генә көн!”- дип кисәтә. 


    Керпе чабылган үләнгә шыпырт кына күзәтү ясап килде. Бар үләнне төбеннән үк кыркып, егып бара. Болай булса, аның балалары харап була бит, тере көе тураклап ташлар бу чапкыч. Нишләргә? Керпе чарасызлыктан башын энәләре астына яшерде. Балаларыннан башка ничек яшәр ул!? 


   “Ни булса да булыр, бу чалгыдан коткарса, шушы малай гына коткарыр,”- дип уйлады Керпебикә. Әкрен генә Рәмис янына килде. Аның тирәсендә ярты түгәрәк тә ясап өлгермәде, Рәмис керпене күреп тә алды. 


   -Әти, монда керпе бар!- дип кычкырды ул.


   -Читкә алып кит, чалгыга керә күрмәсен, -диде әтисе. 


   Рәмис керпене ипләп тотып, печәне чабылган болын башына чыгарып куйды. 


 “Әй, миңа монда түгел, икенче башка кирәк!”-дип пышылдады Керпебикә һәм  яңадан Рәмис янына ашыкты. 


  -Әти, керпе тагын әйләнеп килгән!


  -Ярар, улым, тимә, тавыштан куркып, үзе китәр әле.


    Керпе чигенергә уйламады да. Рәмиснең бер алдына, бер артына төште, ничек итсә итте, кызыксынучан малай үзе керпегә иярде:  “Ни булган бу керпегә, нигә аяк астында бутала соң?” Озак күзәтергә туры килмәде тагын үзенә, матур гына итеп өелгән түмгәк астына керпенең кереп киткәнен күреп алды. “Ярар, тынычланды бугай”,-диде Рәмис үз-үзенә һәм  кире борылып китәргә җыенды. Әтисе печәнне таптап йөрергә кушмый, чабарга читен була ди.


    Инде киттем дигәндә генә, Рәмис оясыннан ашыгып чыгып баручы керпене күрде. Кап-кара борыны белән үз алдыннан кечкенә баласын этә. “Менә, күр әле,” -ди сыман. Абау, артыннан тагын ияргәннәр түгеме соң? Керпе оясы бит бу! Менә ни өчен Рәмисне монда чакырган ул! 


   -Әти, монда якын килә күрмә, керпе оясы бар, балалары бишәү!


   -Күреп калуың ярады әле, улым, харап итәсе булганмын бит...


Керпебикә иркен сулап куйды. Әйе, үз җире шул бу болын. Язгы тәмле үләннәре, җәйге һавасы, табигате соклангыч аның. Калын кар астында кышкы йокысы да татлы. Көзге сый турында әйтми дә инде. Гөмбәләре, чикләвекләре генә ни тора! Шунда үзе туды, әнисе иркәләвен тойды, дөнья көтәргә өйрәнде. Үз җиреңдә балалар үстерергә дә куркыныч түгел. Үз җире генә түгел, үзенең кечкенә хуҗасы да бар бит аның хәзер! Җире игелекле булган кебек, хуҗасы да кешелекле. Табигатьне, жирен-суын, бөҗәк-җанварын ярата белә торган. Мондый җирдә, мондый хуҗасы барында күп балалар үстерер әле ул...


    ...Кояш балкышы, җәйге көн тагын да ямьлерәк күренде Керпебикәгә.


                                                                                                                  Низамов Ренас, 


                               Утар-Аты төп   гомуми белем мәктәбенең 5 нче сыйныф укучысы

 Укуда да,сәхнәдә дә-беренче!





                               Галимҗан Ибраһимовның тууына 130 ел                   


                                        “Яшисе, мең, миллион ел яшисе килә. Ләкин кызганыч тән яшәве белән түгел,  


                                      матур, изге, бөек яшәү белән яшисе килә.”


                                                                                                                                                           Г. Ибраһимов


                                          Үткән гасырның беренче чирегендәге,  дөресрәге репрессияләр чорына кадәрге татар


                                     иҗтимагый тормышын  Галимҗан Ибраһимовсыз  күз алдына  китерү  кыен. Ул - зур 


                                     язучы, олуг галим, күренекле җәмәгать һәм дәүләт эшлеклесе.


     Г. Ибраһимов - гаҗәеп бай әдәби һәм фәнни мирас калдырган шәхесләрнең берсе. Утыз еллык иҗат гомерендә ул егермеләп хикәя, өч повесть, дүрт роман, бер пьеса, аерым китап булып чыккан унике фәнни хезмәт, биш йөзгә якын тәнкыйди һәм публицистик мәкалә, тел һәм әдәбият буенча уннан артык дәреслек бастырып чыгара.


     Габдулла Тукай,  Гаяз Исхакый,  Фатих Әмирхан,  Риза Фәхретдиннәр замандашы, татар әдәбиятының горурлыгы булган Галимҗан Ибраһимовның тууына быел 130 ел тулды. Шушы уңайдан,  Наласа урта мәктәбендә  төрле  чаралар  узды.  Г. Ибраһимовның  әсәрләре буенча “Иң яхшы рәсем” конкурсы,  5,6,7  нче  сыйныф  укучылары  арасында  әдәби  викторина үткәрелде.  8 нче сыйныф укучылары  Г. Ибраһимовка багышланган газета чыгардылар.   


Наласа урта мәктәбе  китапханәсендә   “ Рухи матурлыкмы, әллә табигать матурлыгымы?” темасына өлкән сыйныф укучылары белән китап укучылар конференциясе үткәрелде. Конференция язучының "Табигать балалары" хикәясенә нигезләнеп алып барылды. Кичә ахырында  “Г.Ибраһимов - күп кырлы талант иясе” темасына оештырылган китап күргәзмәсенә күзәтү ясалды. 


Шагисламова Г. Р.,


                                                                 Наласа урта мәктәбенең  татар теле һәм әдәбияты уытучысы

                                          Туфан Миңнуллин исемендәге IV республика конференциядә                  


                                                      “Туфан Миңнуллин исемен ишетмәгән, аның иҗаты белән таныш булмаган,


                                                   аның    әсәрләрен    укымаган,   яисә     аның     пьесалары    буенча     куелган


                                                    спектакльләрне  карамаган кеше бик сирәктер. Туфан ага искиткеч киң колачлы,                                    колачлы ,   бай күңелле    шәхес иде. Без әле аны ача һәм өйрәнә генә барабыз.”


                                                                                                                                                                   Разил Вәлиев    


       


         24 мартта Фатиха Аитова исемендәге 12 нче гимназиясендә Татарстан Дәүләт  Советы депутаты, халык язучысы Туфан Габдулла улы Миңнуллинның иҗади мирасын тирәнтен өйрәнү һәм популярлаштыру максатыннан, Туфан Миңнуллин  исемендәге укытучыларның һәм укучыларның IV республика конференциясе уздырыла.


         Конференциянең “Журналистика. “Кызыл тышлы дәфтәрдән”, драма әсәрләре һәм сценарийлар язу, “Драматургия. “Театр яктылыкка, нурга илтә!”, “Утырып уйлар уйладым” китапнамәләр (буктрейлерлар) ясау номинацияләрендә 335 укучы һәм 27 укытучы көч сынаша. Һәр номенациядә  эшләрне республиканың күренекле сәнгать әһелләре, галимнәр һәм журналистлар бәяли.


        Конференциядә мәктәбебез укучылары да катнашты. Алар “Драматургия. “Театр яктырыкка, нурга илтә!” номинациясендә 9 нчы сыйныф укучысы Камилә Нәҗметдинованың “Таң йолдызы- Таңсылу” пьесасы буенча куелган  спектакль белән чыгыш ясадылар һәм лауреат исеменә, диплом һәм истәлекле бүләккә ия булдылар. 11нче сыйныф укучысы Сафиуллина Алисәгә  спектакльдәге Сәлимә ролен  оста башкарганы өчен диплом һәм истәлекле бүләк тапшырылды.


 Габдрахманова Г.В.,


                                                                         Наласа урта мәктәбенең  татар теле һәм әдәбияты укытучысы


   �    �   �





  7





   2





�





�





Әлифба  бәйрәме


       Кайсы  гына  һөнәр  иясе  булмасын,  Белем  иленә  үзенең беренче  адымнарын  хәреф  өйрәнүдән  башлый. Әлифба – баланың беренче уку китабы.  Мәктәп бусагасын атлап кергәч тә,  ул туган телебез хәзинәсен шушы китап ярдәмендә өйрәнә башлый .


     Март  башында  1нче сыйныф  укучылары, хәрефләрне  өйрәнеп  бетеп,  үзләренең  беренче  җиңүләрен  бәйрәм  итәләр, яраткан  дәреслекләре  белән  саубуллашалар. Аларга хәрефләр тану, алардан иҗекләр, сүзләр төзү, укырга өйрәнү җиңел булмады. Тик алар югалып калмадылар,  ата – аналарның   ярдәме  белән  авырлыкларны  җиңеп  чыктылар.  


     Беренче  сыйныф  укучыларын  “Әлифба  бәйрәм” е   белән  котларга  башлангычта  укучы  дуслары, әти – әниләре, мәктәп  администрциясе, укытучылар  килде. Беренчеләр  аларга  үзләренең Әлифба  белән  бергә 


                                                         нәрсәләргә  өйрәнүләре  турында  шигырьләр   сөйләделәр,  җырладылар, 


                                                        һөнәрләрен   күрсәттеләр.   Бәйрәмгә килгән    Әлифба    һәм   Әдәби    уку 


                                                        китаплары,  Гыйлем  иясе  балаларның  белемнәрен     төрлечә    сынадылар. 


                                                        Килгән     кунаклар   беренче    сыйныф укучыларын       бәйрәмнәре    белән


                                                        котладылар    һәм   алга     таба  да  зур  уңышларга  ирешүләрен  теләделәр.


                                                                                                         Төхфәтуллина  М. М.,


Наласа урта мәктәбенең  башлангыч класслар укытучысы





             Аккошларым


Бүген иртән аккошларны күрдем,


Баш очымнан минем очтылар.


Туган якның татлы суын эчеп,


Ап-ак болытларын кочтылар.


Туган якны сагынып кайткан алар,


Бөдрә таллы инеш буйларын.


Иген тулы басу-кырларын,


Челтерәп аккан чишмә суларын.


Туган якның талгын җилләре-


Барысы да якын күңелгә.  


Туган якның тәмле суын эчеп,


Пар аккошлар йөзә күлендә.


Тирә-як тын, кояш көлә күктән 


 Һәм тын гына йөзә аккошлар. 


 Кошларга сокланып карыйлар 


 Күл буенда үскән камышлар.


Кинәт боза сихри тынлыкны


Үзәк өзгеч аккош тавышы.


Ак канатта кып-кызыл эз күреп, 


Өнсез калды күлнең камышы.


Парсыз калса, яши алмый аккош


 Һәм эзләми бүтән үз парын.


 Үз ярыннан башка беркемгә дә


 Көйли алмый аккош моң-зарын.


Тышка чыксам,зәнгәр күккә карыйм,


Ишетелә аккош тавышы.


Үзәкләрне өзә ялгыз кошның


Талгын гына канат кагышы.


Мостафина Илүзә, 


Утар-Аты мәктәбенең 


7 нче сыйныф укучысы


Җәннәт


Болытлар арасыннан


Кояш җылысын бирә.


Зәңгәр һавада кошлар


Сайрыйлар моңлы көйгә.


Сулар ага челтерәп,


Таулары да күренә.


Розалар, ромашкалар


Матурлыкка күмелә.


Җәннәт бит бу!


Туган җирнең матурлыгын күрүе,


Саф һаваның һәм суының


Тәмен белеп яшәве!


Мостафина Фирүзә,


 Утар-Аты мәктәбенең 


7нче сыйныф укучысы




















Яз


Кояш  чыкты  елмаеп ,


Түбәдән  тамчы  тамды.


Гөрләвекләр   актылар, 


Күчмә  кошлар  кайттылар Төхфәтуллина Зөлфинә


Наласа урта мәктәбенең


 7 нче сыйныф укучысы








Әниемә.


“Әни” сүзен әйтү белән,


Җаным рәхәтлек сизә.


“Әни “ дигән шул бер сүздән


Бар дөньяга  нурлар  иңә.





Бусаганы атлап кергәч,


Дөнья яктырып китә.


Әниемнең йөзен күргәч,


Йөрәк назланып   тибә.





Көләч йөзле, киң күңелле


Әниләр һәрчак кирәк.


Алар кылган догалар да


Зур юлда безгә терәк.





Фатихагыз белән, әни,


Йөрергә язсын безгә.


Сезне рәнҗетмичә генә,


Яши алсак  иде җирдә.


Шаһиәхмәтов Диас 


Түбән Аты  мәктәбенең  


6нчы сыйныф укучысы

Дус  та, дошман да...


     “Ут-дус та, дошман да”. Мәктәбебездә районыбызның янгын сүндерү бүлеге һәм янгын күзәтчелеге хезмәткәрләре тарафыннан оештырылган күңелле дә, файдалы да булган чара әнә шулай дип аталды. Безгә кунакка Бөтенроссия ирекле янгын оешмасының Арча бүлеге хезмәткәрләре һәм   ВДПО оешмасының Арча бүлеге инструкторы Рәхимова Миләүшә Гомәр кызы килделәр. Миләүшә апа чыгышы белән Түбән Аты авылыннан, безнең мәктәптә белем алган.


       Мәктәбебез  укучылары, ике командага бүленеп, янгынны кисәтү, булдырмау белән бәйле ярышларда көч сынаштык. Иң башта викторина сорауларына җавап бирдек. Мәсәлән, “Янгын вакытында тәрәзә пыяласын ватарга ярыймы?”,”Янгын сүндерүчеләрне чакырганда, иң беренче чиратта, нинди мәгълүматларны хәбәр итәргә кирәк?”, “Янгын  сүндерү  машинасының төсе нинди?”. Алга таба  җәнлекләрне янгыннан “коткардык”, янгын сүндерүче киемен  вакытка киеп-салдык һәм өлгерлекне таләп иткән башка конкурсларда катнаштык. Команда капитаннары өчен  махсус ярыш төре  уйланылган иде. Ике команда да  бик  нык тырышты. Бераз гына өстенлек белән “Батырлар” командасы җиңү яулады. Һәр катнашучыга истәлекле бүләкләр тапшырылды. Ә соңыннан килгән кунаклар белән бергәләп фотога төштек.


                                                                                           Хәмидуллин Дәниф,


                                                          Түбән Аты төп   гомуми белем мәктәбенең8 нче сыйныф  укучысы.





Башлангыч класслар укытучылары семинары.


        14 нче март  көнне Түбән Аты төп гомуми белем мәктәбендә “Дәресләрдә критик фикерләү алымын куллану” темасы астында башлангыч класслар укытучылары семинары булды. Семинар мәктәп белән танышудан һәм “Безнең хезмәт җимешләре” күргәзмәсен карау белән башланды. Дәресләрдә укытучылар үзләренең осталыкларын, эш алымнарын күрсәттеләр. Математика дәресләрендә укытучылар алган белемнәрен тормышта кулланырга өйрәнсәләр, уку, татар теле дәресләрендә оста сөйли, үз фикерләрен әйтә белүләрен күрсәттеләр. Тәрбия сәгатендә укучылар мәрхәмәтле булу серләренә төшенделәр.


     2017нче ел Россиядә Экология елы буларак билгеләп үтелә. Шул уңайдан укучылар “Без – табигать дуслары” дигән экологик кичә күрсәттеләр. Әкият геройлары ярдәмендә алар табигатьтә үз-үзеңне тоту кагыйдәләрен искә төшерделәр. Кичәгә 4нче класс укучысы Кәримов Фәнис башкаруындагы “Авылым – Түбән Атым” җыры тагын да ямь өстәде. Бию коллективлары башкарган “Умырзая” һәм “Барбарики” биюләрен дә


                                                         кунаклар яратып кабул иттеләр.


                                                  Соңыннан семинарга анализ ясалды. Башлангыч сыйныф укытучысы  


                                                         Даутова   Рәсимә  Гаделҗан кызы  укучылары белән ясаган эшләнмәләре   


                                                        белән    таныштырды. Район мәгариф бүлеге методисты Яхина Р.Г.  семинарга  


                                                        югары бәя   бирде һәм алда торган бурычлар белән таныштырды.


                                                                      Дәүлиева  А.Р.,


 Түбән Аты төп гомуми белем мәктәбенең башлангыч класслар укытучысы

                            Яз килде


                                    Кояш карый күзне чагылдырып, чагылдырып,                    Түбәләрдән тама тамчылар.


                                    Урам уртасыннан инеш кебек


                                    Гөрләвекләр  юлдан агалар.





                                        Елгадагы бозлар кузгалдылар, кузгалдылар,                        Табигатьне сафлык биләде.


                                               Урман-кырлар һәм басулар,


                                        Кышкы йокысыннан уянды.


            Сибгатуллина Зәлия,


Утар-Аты мәктәбенең 


6 нчы сыйныф укучысы

Сыерчык


Агачтагы  оябызга


Сыерчыгыбыз кайткан.


Ничек безне онытмаган,


Кайлардан эзләп тапкан.


Кайттым, диеп, канат кага, 


Өздереп сайрый чут-чут.


Туган якта рәхәт шул, ди


Чит җирдә бер дә чут юк.


Мин ясаган ояны ул


Карап чыкты шатланып.


Ә аннан соң ул ояга


Ташып куйды ак  мамык. 


Гафурова Азалия


Наласа урта мәктәбенең


 7 нче сыйныф укучысы

      Көннәр язга авышкан мәлдә Нәүрүз бәйрәмен үткәрү – матур гадәт. Кешеләр элек-электән язны көтеп алганнар, аңа яңа өметләр баглаганнар. Бер-берсенә изге теләкләр теләп, елның яхшы килүенә, уңыш күп булуга юраганнар. "Нәүрүз” сүзе фарсыча "яңа көн” дигәнне аңлата. Урта Азиядә, Иранда, Әфганстанда һәм кайбер башка илләрдә бик борынгыдан килгән Яңа елны каршылау бәйрәме ул. Нәүрүз көн белән төн тигезләшкән чорга – 21-22 мартка туры килә. 


        XIX гасырда Нәүрүз көннәрендә (ул берәр атнага, ун көнгә сузылган) йорттан-йортка кереп "нәүрүз әйтеп” йөрү гадәте булган. Моны укучы балалар башкарган. Нәүрүз такмагын укып, яки яттан әйтеп, хуҗаларга бәхет, уңышлар теләп йөргәннәр. 


       Шәкертләрнең болай йөрүе үзенә күрә бер күңел ачу була. Салкын кышлар бетеп килүенә шатлану, авыл халкының күңелен күтәрү. Бераз сыйланып алучылар да булган, чөнки нәүрүз әйтүләр беркайчан да бушка булмаган. Алар күчтәнәч, акча таләп иткәннәр: 


                                                                 Ач ишегең, керәбез,


  Нәүрүз әйтә киләбез,


Хәер-дога кылабыз,


       Аш-сый көтеп торабыз,


Нәүрүз мөбарәкбад.


      Бер көн алдан "карга боткасы" пешерү өчен өйләргә йөреп ярмалар җыелды. Авыл халкы күчтәнәчләрен жәлләмәде: ярма, йомырка, кәнфитләр бик мулдан булды...�        Нәүрүзгә багышлап театральләштерелгән тамаша әзерләдек. Тамашада төрле персонажлар – Кыш, Кыш бабай, Яз һәм Кояш, Көн һәм Төн катнашты. Бәйрәмнең төп герое – Нәүрүзбикәне олылап, кул чабып каршы алдык. Шуннан соң төрле уеннар уйнадык, җырлар җырладык, биюләр биедек. Рәхәтләнеп Кыш бабай, Нәүрүзбикә белән күңел ачтык. Мәктәп алдында җыр- моң, уен-көлке яңгырап торды. Кыш бабайның Нәүрүзбикәгә тиз генә бирешәсе килмәде. Аның белән көч сынашты. Аркан да тартыштылар, йомырка кабып та йөгерделәр. Бәйрәм ахырында Кышны озатып салам карачкы яндырдык. Соңыннан төрле тәмле ризыклар белән чәй эчтек. Бәйрәм бик җанлы һәм матур узды. Бәйрәмгә авыл халкы да, әти-әниләр дә бик күп җыелды. 


Әюпова Р. Ф,.


Кушлавыч төп гомуми белем мәктәбенең татар теле һәм әдәбияты укытучысы 

28 мартта Наласада Нәүрүз бәйрәме булды ( фото)

Әниемнең портреты.


     Әни! Нинди ягымлы, якын, кадерле сүз бу! Минем әнием дә миңа бик якын, кадерле. Әни диешкә, аның йөзе, күз карашы искә төшә. Әниемнең йөзе, елмайса, бик мәхәббәтле була. Аның  сызылып киткән кашлары, диңгез кебек зәңгәр уйчан күзләре миңа якын. Әнинең чәчләре холкы кебек йомшак, хуш исле. Иреннәре алсу, матур. Борын кырыендагы миңе әтиемнеке кебек, әйтерсең лә аларны ходай миңнәренә карап парлап куйган. Мин әниемә: “Иннек, кершән сөртмә, болай да матур”, - дип әйтәм. Ул бераз күзләренә генә сөрмә тарта, шуннан алар зураеп, матураеп китәләр. Керфекләре дә чәче төсендә, коңгырт. Мин әниемне бик яратам, аны беркемгә дә алыштырмыйм. Көн дә аңа, гаиләбезгә сәламәтлек, тынычлык телим. Әниләр җирдә иң кадерле кешеләр. Коръәндә дә: “Җәннәт әниләрнең аяк астында!”- диелгән. Әниләрне саклыйк, югалтмыйк, кадерләп яшик! 


                                                  Бикчәнтәев Рөстәм 


Кушлавыч төп гомуми белем мәктәбенең                                                                                                   


7 нче сыйныф укучысы 


                            


                  Әнием—өебез  нуры.


  Җир йөзендә иң матур сүз—“әни” сүзе. Мин үземнең әниемне ( Ихсанова Айгөл Равил кызын ) бик яратам. Чөнки әни һәрвакыт бөтен шатлыкларымны да, борчуларымны да белеп тора. Уңышларым булса, әниемнең йөзе шатлыктан балкый. Ә авырып китсәм, борчылып, мин сәламәтләнгәнче янымнан китми. Минем әни барлык эшне дә эшли ала. Безнең гаиләдә дүрт бала тәрбияләнә: апам Илсинә, абыем Ильяр, мин һәм сеңлем Зәринә. Әни барыбызны да чиста-пөхтә итеп киендерергә, тәмле ризыклар белән сыйларга тырыша. Ул өебезне чиста, пөхтә итеп җыештырып тора, ә шимбә -якшәмбе көннәрендә мин  үзем аңа булышам. Әнием шул кечкенә генә ярдәмгә дә сөенә.  Шуның өчен  әниемне  гел сөендереп торырга телим. Мин әниемне тагын да сөендерер өчен, тырышып укыйм. Әни сөенеп елмайганда, миңа                                                                                                                                                                                                     бик  рәхәт була.


           Кадерле әнием! Сине 8 Март бәйрәме белән котлыйм! Көннәрең шатлык белән үтсен. Гомер юлларың озын булсын, кайгы-хәсрәт күрми, һаман шулай безгә терәк булып, әти белән бергә күгәрченнәр кебек гөрләшеп   яшәгез. Без сезгә  шатлыклы хәбәрләр генә җиткерергә, сезнең кадерегезне белергә  тырышырбыз.


                                     Ихсанов Илмир


                    Түбән Аты  төп   гомуми белем мәктәбенең  7 нче сыйныф укучысы.                                           





Әбием, әбекәем.

    Минем өчен кадерле булган кеше  – Сәкинә әбием турында сөйлисем килә. Әбием - әтиемнең әнисе ул. Әбием Тукай районы Белоус авылында гаиләдә икенче бала булып дөньяга килгән. Быел аңа алтмыш биш яшь тула. 


    Әбием кече яшьтән үк эшне сөйгән. Ул катлаулы хезмәт юлы үткән: тавыклар, сарыклар караган, сыер сауган. Кечкенәдән ятим калып, үзенең бертуган сеңлесен дә тәрбияләгән, йорт тирәсендәге барлык эш-мәшәкать аның җилкәсенә төшкән. Бик яшьли эшкә урнашып, анда бабаем белән таныша. Язмыш җилләре аларны Арча районы Кушлавыч авылына кайтара. Авылда ныклы нигез төзеп, иң үрнәк гаилә булып яши башлыйлар. Ул өч бала тәрбияләп үстергән. Бүгенгесе көндә әбиемнең җиде оныгы бар.


Мин әбиемне бик яратам. Ул дөньяда иң яхшы, иң ягымлы, киң күңелле әби. Әбием тәрәз төбен тутырып, берсеннән-берсе матур гөлләр үстерә. Көндез без әби белән йорт эшләрен эшлибез, өй җыештырабыз, гөлләргә су сибәбез. Кичен бергәләп телевизор карыйбыз, ял итәбез. Әби безгә китаплар укый, үзенең файдалы киңәшләрен бирә. Ә иртән тәмле чәйләрен кайнатып, өстәлгә татлы ризыкларын куеп, безне мәктәпкә озатып кала.


    Абыем Булатны, мине шулай кадерләп үстерергә булыша. Тәртипле, шәфкатьле, намуслы, миһербанлы, сүз тыңлаучан, белемле балалар булсыннар дип, әбием бар көченә тырыша. 


    Хәзергесе вакытта, әбием лаеклы ялда. Ул бөтен тырышлыгын без – оныкларны тәрбияләүгә куя. Мин әбиемә кояш гомере, саулык-сәламәтлек, тыныч картлык телим. Әбием безгә бик кирәк. Ул авырмасын, картаймасын иде. Бәхетле, имин булсын иде ул!


Без әбиебезне бик-бик яратабыз, хөрмәт итәбез! 


Хәбибуллина Илюзә 


Кушлавыч төп гомуми белем мәктәбенең                                                                                                   


6 нчы сыйныф укучысы








